
PENNOD V





MATER — BETH YDYW?





i. Yr Atom




Cyn dweud beth yw Mater, rhaid sylwi yn gyntaf ar rai
o'i briodoleddau. Fe ŵyr pawb fod mater i'w gael
mewn tair ffurf—fel corff caled megis haearn neu
garreg, fel hylif (dŵr, dyweder) ac fel nwy. Sylwn
hefyd fel y gall unrhyw fath ar fater fod ym mhob un
o'r ffurfiau hyn. Gwelwn hyn yn eglur ynglŷn â dŵr.
Hawdd yw oeri dŵr a'i droi'n rhew, neu ei gynhesu a'i
droi'n ager, sef nwy anweledig. Yn yr un modd, ond
codi digon ar ei wres, gellir toddi haearn ac yn wir ei
droi'n nwy. A'r un modd hefyd, trwy wasgu ac oeri
digon ar yr awyr yma sydd o'n cwmpas, gellir ei droi'n
hylif a'i rewi wedi hynny yn gorff caled.

Sylwn yn nesaf ar dair o briodoleddau hanfodol sydd
yn perthyn i fater yn gyffredinol.

(1) Ni ellir creu na dinistrio mater. O leiaf, nid yw
hyn yn digwydd ar y ddaear. Ond fe gawn ymdrin
ymhellach ymlaen â'r cwestiwn hwn wrth sôn am fater
ym myd y sêr.

(2) Mae pob telpyn o fater yn y greadigaeth yn tynnu
pob telpyn arall,—yn ôl deddf disgyrchiant Isaac
Newton, ac wrth gwrs, hyn sydd yn peri bod i bob
gwrthrych ar wyneb y ddaear bwysau arbennig,
oherwydd y tynnu rhwng y ddaear a'r gwrthrych.

